
Frysk Folksliet   
 

Frysk bloed tsjoch op! ¹) Wol no ris brûze en siede,   
en bûnzje troch ús ieren om! 
Flean op! Wy sjonge it bêste lân fan d’ierde, 
it Fryske lân fol eare en rom. 
                                                                   

Refrein:                                   
Klink dan en daverje fier yn it rûn 
dyn âlde eare, o Fryske grûn! 
Klink dan en daverje fier yn it rûn 
dyn âlde eare, o Fryske grûn! 
 
Hoe ek fan oermacht, need en see betrutsen, ²)  

oerâlde, leave Fryske grûn, 
nea waard dy fêste, taaie bân ferbrutsen,                       
dy’t Friezen oan har lân ferbûn.                                                                                                                               
 

Refrein                              Earebyld Grou:         
         dr. Eeltsje Halbertsma 
Fan bûgjen frjemd, bleau by ’t âld folk yn eare, 
syn namme en taal, syn frije sin; 
syn wurd wie wet; rjocht, sljocht ³)  en trou syn leare, 
en twang, fan wa ek, stie it tsjin. 
 
Refrein 
 
Trochloftich ⁴)  folk fan dizze âlde namme,                      
wês jimmer op dy âlders great!                                     
Bliuw ivich fan dy grize, hege stamme                         
in grien, in krêftich bloeiend leat!                                
 
Refrein 
                                                                                 
¹)  tsjoch op = bliuw net stilstean                                                                                     
²)  betrutsen = yn gefaar brocht                                                          ‘De âlde Friezen’  
³)  sljocht = ienfâldich                                                                         ferzje  Halbertsma/ 
⁴)  trochloftich =  Holl.: doorluchtig                                                                   Van Loon 

      Kolofon 
Gearstalling bestjoer 
Foarsitter: Teatske Haanstra, Nic. Beetslaan 1 B2, 9405 BB Assen, tel. 0592 344920; 

teabosma@hetnet.nl   

Skriuwer: Hans Groenhof, Broeklaan 56, 9405 AN Assen, tel. 0592 352932; 

hansenmetje@home.nl  

Ponghâlder: Douwe de Beer, Jan Palachweg 101, 9403 JT  Assen, tel. 06 10166002; 

ddb@planet.nl       - Bankrekken fan de Krite: NL 78 RABO 0310 1082 33 

Leden: Sjoege Wiersma, Metje Groenhof, Renny Monsma. 

 

Redaksje Kritenijs 
Redaksje-adres: Anje Hoogland (typwurk en layout), Rolderdingspillaan 36, 9451 GB 

Rolde, tel. 0592 373555; anjehoogland50@hotmail.com 

Jan Toering (korreksje- en oersetwurk), Gersthullen 29, 9403 WK Assen, tel. 0592 

370102;  j.toering29@gmail.com 

Meiwurkers oan it Kritenijs (oer it algemien): Jeltje Geertsma, Sjoukje Jansma, bestjoers-

leden, redaksjeleden. 

 

Kontaktpersoanen en/of adressen 
- Lede-administraasje: Sjoukje Jansma-Mozes, Einsteinlaan 20, 9406 BK Assen,  

   tel. 0592 354238 

- Toanielklup: Teatske Haanstra, tel. 0592 344920 

- Ferfier nei Hooghalen: Hans Groenhof, tel. 0592 352932, 

  b.g.g. Teatske Haanstra, tel. 0592 344920.   

 

Oare adressen 
It Frysk Boun om Utens; www.fryskbutenfryslan.frl 

skriuwerfbou@fryskbutenfryslan.frl  

Keatsen: Gerrit Elzenga, tel. 06 26688684 

www.heitelan.nl (stêden en doarpen)  

www.afuk.frl    

www.itnijs.frl: digitaal blêd (nijs út Fryslân en de wrâld)  

4  Bernebrochjes     12 Resept + gedicht 

5  Utnûging FBoU 16 septimber!   13 Trochstreekpuzel  

6        ferfolch + opjeftestrookje   14 Fryske ferskes  

7  Ha jo it al heard      15 Advertinsjes 

8        ferfolch      16 Bûsboekje + wiisheden(+omslach) 

Limerick (Sytske Rispens) 

In jong boerefeintsje út Rie 

wist wol wat hy it leafste die. 

Hy wie oerdeis by de lamkes 

en jûns by de famkes, 

mar wêrhinne moast no it strie?   

Derbûten 

      “Segeltsjes plakke”  

 

Doe’t ik fan ’e moarn (saterdei 22 april) oan it krantlêzen wie, kaam ik in paginagrutte 

advertinsje tsjin fan de Poiesz. Ik mei gjin reklame meitsje, dat wol ik ek net, mar fier-

derop yn dy krante stie in nijsgjirrich stik oer it de ûntstiensskiednis fan dat bedriuw.  

Op 19 april 1923 iepene Lodewijk Poiesz syn earste winkel fan sa’n tolve fjouwerkante 

meter, yn Snits. Dat it no útgroeid is nei 72 winkels hie Lodewijk Poiesz net betinke 

kinnen en de ein is ek noch net yn’t sicht.  

It is in echt famyljebedriuw, it wol him net ferienigje mei oare supermerksaken, sy 

bliuwe selstannich. Trochdat it net fan dy grutte winkels binne, is it sosjale aspekt ek 

grut. Men wurdt soms werkend en deisein en komme deselde minsken faker tsjin op 

deselde boadskipdei.   

 

Ek it segeltsjeplakken heart derby. Max hellet de boadskippen (hy moat 

ek wat dwaan foar de hûshâlding, mar fynt it ek moai wurk) en dan komt 

er wer thús mei in stik as wat segeltsjes. Net safolle, want wy binne mar 

tegearre, mar dan kin ik wer efkes slikje.   

 

Eins is ús Krite ek sa’n “famyljebedriuw”. Wy wolle eins ek net tegearre mei in oare 

Krite, want it is sa noflik om elkoar te moetsjen yn “ús winkel” yn  Hooghalen. Wy krije 

wol net segeltsjes by ús kommen, mar ik sjoch wol in hiele protte noflike, blide gesich-

ten op “ús boadskipmiddei”.  

                         . 

Wat  in geweldige opkomst, ôfrûne 14 april. Ik bin sa bliid om de seal hast fol te sjen. At 

wy dan ek sa genietsje fan de Voortvarende vrouwen dan witte wy as bestjoer ek foar 

wa’t wy it dogge. It jout ús sa’n steun en stipe om foar jim wat moais te organisearjen.   

Tige tank foar jim oanwêzigens, prachtich. 

 

 
 

Wy binne hast wer oan ’e ein fan it seizoen 2022-2023, allinnich rêst ús noch dit Krite-

nijs.  

Minsken, dan winskje ik jim, ek út namme fan it hiele bestjoer, in hiel noflike en sûne 

simmer ta en oant yn oktober 2023. 

                         Groetnis,  

                            Teatske 

    Bernebrochjes 
 

 

Goeie,  jonges en famkes, 

 

In moaie kleurplaat oer de maitiid. It is noch net sa fleurich; wolle jim der in prachtich  

skilderij fan meitsje? Pak jim kleurpotleaden of stiften en oan ’e gong, soe ’k sizze.   

Súkses! 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

In protte wille mei it kleurjen en oant de oare kear.             Groetnis,  

                      Teatske 

Utnûging    
 

 

Jubileum 100 jier FBoU  –     sneon 16 septimber 2023 

 

Alle Friezen om Utens binne dy dei wolkom yn wyksintrum SIO, 

Thorbeckelaan 2, 8014 AZ  Swol 

 
Yn konsept sjocht it programma der sa út: 

10.00 - 10.50 oere Ynrin   

11.00 - 11.15   Wolkom / Iepening  

11.15 - 11.20   Frysk folksliet 

11.20 - 11.30   Grytsje Kingma en Rob du Jardin  

11.30 - 11.45   Taspraak bekende Fries om utens: ... 

11.45 - 12.00  Utrikken Jubileumboek oan Hâns Dijk en Jitske Kingma 

12.10 - 12.20  Grytsje Kingma en Rob du Jardin  

12.20 - 12.32   Utrikking predikaat KENINKLIK (*) 

12.32 - 12.40   Jubileumliet troch Grytsje Kingma en Rob du Jardin (*) 

12.40 - 13.50   Lunsj – toast útbringe op 100 jier FBoU 

14.05 - 14.30  Bounskoar  (Swol, Boadegraven en Lelystêd) sjongt  

14.35 - 15.00   Gurbe Douwstra komt it toaniel op 

15.00 - 15.20   Skoft 

15.30 - 17.00   Spesjaal Jubileumprogramma fan HYMPHAMP 

17.00 - 18.00   Tiid foar moeting en petear 

18.00 - 19.15   Waarm en kâld buffet 

19.15 - 19.30   Ofsluting – prizen fan de ferlotting ôfhelje  

                  (*) ôfwachtsje oft it slagget … 

Hâldt fierdere meidielings oer it Jubileum by op www.fryskbutenfryslan.frl   

 
Yntusken: bliuw sûn en hâld inoar in bytsje yn ’t each – sykje yn elts selskip inoar op en 

hâld de bân yn stân! 

 

Kosten:  allinnich moarns  - € 10,-- p.p. (lunsj ynbegrepen)  

 alinnich middeis  - € 15,-- p.p. (waarm miel ynbegrepen)  

de hiele dei  - € 25,-- p.p.  

 

Oermeitsje foar 15 juny op rekkennûmer fan It Frysk Boun om Utens te Hoarn op 

IBAN: NL94 INGB0 0003 200 77 mei fermelding fan namme(n) en FBoU100. 

 

Opjefte dogge kriteleden by de skriuwer fan de eigen krite – dy stjoert de diel-

nimmerslist mei nammen en adressen nei de Bounsskriuwer foar 15 juny 2023 en … 

net-kriteleden jouwe harren streekrjocht op by de Bounsskriuwer foar 15 juny 2023. 

Wa’t, om hokker reden dan ek, foar 31 augustus syn/har opjefte weromlûkt, krijt it jild 

werom. 

skriuwerfbou@fryskbutenfryslan.frl 

 

             

 
Opjefte-formulier foar it Jubileumfeest FBoU 100 jier fan sneon 16 septimber 2023. 

 

Jawis, ik / wy komme nei Swol foar dit Jubileumfeest 

Namme 1 : ………………………………………………………………. 

Namme 2 :  ………………………………………………………………. 

Adres : ………………………………………………………………. 

Wenplak : ………………………………………………………………. 

e-mailadres :.…………………………………………………………….. 

Ik / wy komme:  

0 de hiele dei – kostet € 25,00 

0 allinnich moarns (sûnder lunsj) kostet € 10,00 

0 alinnich middeis (mei lunsj) kostet € 15,00 

0 evt. dieet-winsken …………………………………………………. 

 

Kosten graach oermeitsje op rekkennûmer NL94 INGB0 0003 200 77 fan it FBoU yn 

Hoarn, fermelde mei namme(n) en FBoU100. 

 

Kriteleden fan Us Memmetaal stjoere dit strookje nei Hans Groenhof, 

Broeklaan 56, 9405 AN  Assen.     

Ha jo it al heard …..   

 

- dat rûnom yn de provinsje nei skatting sa’n 400 jagers en frijwilligers op ’en paad binne 

om wyld te tellen. Yn de Westereen begûnen jagers Jasper en Hendrik fan de wyld-

behearienheid it Bûtenfjild om sân oere hinne oan de saneamde “trendtelling”. 

  

- dat 8000 Friezen it ôfrûne jier beswier makke hawwe tsjin de WOZ-wearde fan harren 

hûs. Yn de gemeente Súdwest-Fryslân waard it faakst beswier makke. 

 

- dat de Natuerminister Van der Wal in wurkbesite oan Fryslân makke hat. It Kabinet 

moat mei jild foar de greidefûgel komme. It Kabinet moat noch in soad stappen sette om 

de greidefûgel te rêden. Dat is de strekking fan de wurkbesite fan Christianne van der 

Wal oan Fryslân. Sy wie koartlyn yn Fryslân om bypraat te wurden oer de stân fan de 

greidefûgels. 

 

- dat yn de striid tsjin de hege enerzjyrekken iisstadion Thialf in nije stap sette. De twa en 

in heal miljoen euro subsydzje fan it Ryk wurdt stutsen yn in enerzjyprojekt: in systeem 

dat al brûkt wurdt yn Noard-Hollân. Dizze superbatterij moat de enerzjyrekken fan Thialf 

troch de helte dwaan. 

 

- dat de hanthaveners yn oplieding leare om te gean mei fiskers sûnder fiskpas: “Het is 

wel spannend”. It fiskseizoen stiet foar de doar. Boa’s yn oplieding fan ROC Friese Poort 

leare dêrom hoe’t se omgean moatte mei fiskers dy’t net de goede papieren hawwe. 

 

- dat in finkje mei in bryk poatsje of in kanarje mei in lamme flerk, allegearre binne se 

wolkom yn de foliêres fan Linda en Pieter Koetstra fan Snits. De Koetstra’s passe mei 

leafde op alle tropyske fûgeltsjes mei in gebrek. 

 

- dat tsien kear mear skriezen as tocht te lijen ha fan in noch te bouwen nij fleanfjild yn 

de mûning fan de rivier de Taach by Lissabon yn Portugal. Dat docht bliken út in nije 

stúdzje fan ûndersiker Josh Nightingale fan de Ingelske University of East Anglia. 

 

- dat de plysje twa manlju yn in boatsje by Terherne oppakt hat fanwege it stropen fan 

guozze-aaien. It giet om in 69-jierrige man fan de Fryske Marren en in 71-jierrige man 

fan Lelystêd. Meardere guozzenêsten wienen folslein fernield troch de manlju. Der stiet 

harren in flinke boete te wachtsjen. 

 

- dat it Natuermonuminten flink wat muoite koste hat, mar lang om let binne de twa 

dumpte hingbûkswyntsjes yn it Drents-Friese Wold fongen. It wie in poepetoer foar de 

natuerorganisaasjes. 

 

- dat de fûgelsjochhutte fan de Twizelermieden op ’e nij teistere is troch fernielings. Twa 

wike lyn waarden de sjochlûkjes al fan it hokje ôflutsen. No binne ek planken fan it 

hokje sels en fan de rinbrêge loshelle en yn it wetter smiten. 

- dat de mislearre kompensaasje fan in greide fûgelbriedgebiet oan de westkant fan 

Drachten troch de ynset fan it buorskip Bûtenstfallaat no dochs liket te slagjen. It relatyf 

lytse Noardereilân by Drachten wie ornearre foar de greidefûgels dy’t ferhúzje moasten 

foar wentebou. Mar úteinlik ferrûge en ferwyldere it en bleaune de fûgels fuort.      

 

- dat de Fries om utens yn Kiev, Jorrit Schreuder, mei syn húshâlding de stêd ûntflechte 

is. Hy wennet dêr no by syn skoanmem. Dat komt omdat it yn de haadstêd, û.o. troch 

raketoanfollen te ûnrêstich is. 

 

- dat it net goed giet mei de bij. Stichting “The Pollinators (de blommemoalbestowers) 

begjint dêrom de kampanje “Voer de bij”. Fan no ôf kinne minsken by saneamde 

‘bijenvoedselbanken’ siedsjes ophelje om se dêrnei yn eigen tún te plantsjen. 

 

Ik sjoch der gjin gat yn 

sei steksjogge Anne (bijziend) 

en tape syn bierke 

yn in gatsjepanne. 

 

De bêste wize om in freon te krijen, is ien te wêzen. 

 

Koarte wurden en dy fêst, slute ’t bêst. 

 

Myn winsk: 

Fuort mei dy kjeld 

en fuort mei dy rein. 

Op nei de simmer, 

jin koesterje yn ’e sinne, 

sa noflik, sa fijn. 

 

      In waarme groet, 

Jan fan Beets 

Eveneminten yn Fryslân (in lytse kar) 

 

21-5 o/m 3-9   Prinsetúnkonserten Ljouwert 

21 o/m 24-6   Heamieldagen  Boalsert 

26 o/m 30-7   Ballonfeesten  De Jouwer 

25-8    Gondelfeart  Aldeboarn 

28-9 o/m 1-10   Flaeijelfeest  Aldehoarne 

 

Skûtsjesilen 2022 

SKS 

5-8 Grou   12-8 Starum 

7-8 De Veenhoop  14-8 Wâldsein 

8-8 Earnewâld  16-8 De Lemmer 1 

9-8 Terherne  17-8 De Lemmer 2 

10-8 Langwar  18-8 Snits 

11-8 Ealahuzen 

 

IFKS 

19-8 Hylpen   23-8 rêstdei    - of ynhelwedstriid Ychtenbrêge 

20-8 Starum   24-8 Ychtenbrêge 

21-8 Heech   25-8 De Lemmer 

22-8 Sleat   26-8 De Lemmer (finale) 

 

Fierljeppen 2022   (in greep út alle data) 

2-7 It Heidenskip  twakamp 

16-7 Burgum   Keningsljeppen 

6-8 It Heidenskip  Nederlandse Fierljep Manifestatie  

19-8 Winsum  Fryske kampioenskippen 

27-8 Winsum  1e klasse. 

2-9 Drylts   Nederlânske kampioenskippen 

 

Keatsen 2022 (inkelde data)  Ferskaat 
2-8 PC Frjentsjer    27-7 ambachtlike dei Ballum 

9-8 Freulepartij Wommer   2-8 Konkoers Hippyk Bûtenpost 

AquaZoo Ljouwert; De Kruidhof Bûtenpost; 

      De Oevertuin De Blesse. 

 

Iepenloftspul (inkelde optredens) 
8, 9, 10, 15, 16, 17-6 Wat bisto leaflik!? Oer Waling Dykstra  Spannum 

21-9 – 1-10  Izer.  Oer it skûtsje De Rot   De Rottefalle 

 

Foar mear eveneminten kinne jo ek terjochte by de VVV 

☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼  ☼ 

Fiskwedstriid foar skoalbern  
 

1      2   3  

 

 

Ienris yn it jier organisearre fiskklup ‘De Snoekbears' op De Gordyk op in woansdei-

temiddei foar de learlingen fan de legere skoallen in fiskwedstriid. Tsientallen learlingen 

fan de iepenbiere legere skoallen oan de Haadstrjitte (no museum) en yn Koartsweagen 

en fan de ‘fine’ skoallen Rehoboth oan de Brouwerswâl en de Gereformeerde School oan 

de Jodocus Heringastrjitte kamen dan byinoar by de ‘Uitblinker’, de angelsportwinkel 

fan Meine Beenen by de Bleekersbrêge.    

Meine Beenen en syn soan Jelle hiene in winkeltsje (foto 2), dat grôtfol stie mei fiskers-

ark, sa as allerhanne soarten angels, snoeren, netten, ensafh. Yn lytse doaskes wie in fer-

skaat oan heakjes, leadsjes en dobberkes. Njonken de winkel stie in skuorre, dêr’t mei 

grutte wite letters M. BEENEN op stie.   

 

Sa ein maaie wiene der geregeld skoalbern yn de winkel fan Beenen, om’t op 1 juny it 

fiskseizoen begûn. Meastal wie de angel it iennichste dat de winter oerlibbe hie en dêrom 

gie it ein maaie oer it sânpaadsje by de túnkerij fan Van der Schoot (foto 1) lâns yn ’e 

rjochting fan Beenen.   

Op it skoalplein giene de petearen inkelde dagen foar 1 juny mei de freonen al drok oer it 

kommende fiskseizoen en meastal giene wy mei in pear jonges op Meine Beenen oan.                                                        

Foar in pear kwartsjes koest in nij snoer keapje, mar we moasten ek noch leadsjes útsykje 

om it pylkje oan it dobberke moai rjochtop yn it wetter te krijen. It pylkje moast stean en 

noait lizze en de moaie reade pylkjes hiene wy it leafste.  

  

Beenen wie geduldich, prate mei ús as ’kenners ûnderinoar’ en hie alle tiid foar ús. 

Fleurich gie it op hûs oan en fansels moast alles efkes probearre wurde, ek al wie it noch 

gjin 1 juny. Dat koe maklik, want de Opsterlânske Kompanjonsfeart wie ommers foar ús 

hûs.   

 

Op de wedstriidmiddei kamen wy byinoar by de ‘Uitblinker’ (foto’s 2, 3) om ús yn te 

skriuwen. Dêrnei moasten wy oan de Brouwerswâl (foto 1) in fiskplakje sykje tusken de 

Bleekersbrêge en de Koartsweachster brêge, it earste stikje wie yn de berm fan de dyk 

mei hûzen, de oare helte op it sânpaadsje  by de túnkerij lâns. Nei ferrin fan tiid kamen in 

pear leden fan ‘De Snoekbears’ om it oantal en de lingte fan de fongen fisk op te nim-

men.  

It heucht my net dat ik in grouwenien út it wetter slingere ha, lit stean dat ik in priis wûn. 

En de tarieding hie noch sa goed west.   

Better gie it ús ôf as wy mei in groep bern fan it Easterein oan it fiskjen wiene. Dat diene 

wy meastal yn of by it izeren preamke fan Ybele Stamhuis. Dy brûkte de pream om 

feefoer fan de CAF (‘CAF-foer, bêst foer’) nei de boeren by de Boppedraai en de Dwêrs-

feart te bringen.   

Op ’e iene of oare manier siet der in protte fisk tichteby de boat, foaral foarn, bears en 

blei en dêrom wie dat foar ús in daalders plakje. Boppedat  koest der by sitte ast ien fan 

de earsten wiest. Wy diene meastal bôle of in wjirm oan it heakje, mar sa no en dan 

mochten wy maitsen helje by molkboer Lammert Dijkstra, dy’t sels in ferwoeden fisker 

wie en dêrom maitsen kweekte. Dêr kamen hiel wat fiskers op ôf. De bewenners op it 

Easterein rûkten sa no en dan de byfertsjinste fan harren molkboer!  

 

In wat bysûndere, âlde frou, Kieke Welles, dy’t yn in efterhûs by Lammert en Annigje 

Dijkstra oan ’e ein fan it Easterein wenne en altyd yn koarte mouwen rûn (yn ’e winter 

droech se der wol in haakte waardoek mei mûtse oer), bleau ek altyd efkes by ús stean en 

faak sei se dan dit ferske op : 

Visje, visje, biet.     

Mijn zusje die heet Griet  

en als ze dan geen Grietje heet  

dan heet ze Visje Visje Biet!” 

 

De fisk, dy’t wy fongen, makken wy meastal ta op it bjinstap njonken ús hok en ús mem 

koe se hiel lekker bakke. In feestmiel wie dat en ús mem smikkele lekker mei!  

 

                       (yn okt. 2020 oanlevere troch  

       Anne Veenstra) 

 

 

 

 

 

 

 

Freonen fan Omrop Fryslân  (FOF) 
 

Wolle jo ek freon wurde?  

De Feriening Freonen fan Omrop Fryslân (FOF) is de stipersferiening, dy’t stribbet nei in 

goede publike Fryske Omrop foar radio en telefyzje. FOF hâldt kontakt mei har leden fia 

it ledeblêd Each en Ear, soarget foar ynformaasje oer Omrop Fryslân en stipet de omrop 

by doelstellings en aktiviteiten. Leden kinne yn ’e rin fan it jier meidwaan oan ferskate 

aktiviteiten en eveneminten.  

De ledebydrage is op syn minst € 9,-- yn ’t jier. 

Oanmelde kin fia in mail oan freonen@omropfryslan.nl of troch in kaartsje/briefke te 

stjoeren nei Fer. Freonen fan Omrop Fryslân, Zuiderkruisweg 2, 8938 AP  Ljouwert. 

Appelslaad                  (lekker yn ’e simmer) 

 
Yngrediïnten:  

2   goudringenetten (appels)  2 ytleppels mayonêze 

20 gram raspe tsiis   1 ytleppel yochert 

20 gram skinke (ham)   biezelok 

20 gram rezinen   piterseelje 

 

De rezinen yn in stâlpantsje dwaan en goed waskje. In bytsje wetter derop jitte, sadat de 

rezinen ûnder wetter steane. Oan ’e soad bringe en krekt eefkes in minútsje trochsiede 

litte en dan troch in souwe (zeef) jitte. De appels skile en it klokhûs derúthelje mei in 

appelboar, of der by weisnije mei in skerp meske. Dan de appels yn lytse blokjes snije en 

yn in kûm dwaan. De skinke ek yn lytse blokjes snije en mei de raspe tsiis, de mayonêze, 

de yochert en de rezinen trochinoar skeppe.  

Dy’t it slaad noch wat opfleurje wol kin der wat fynknipte biezelok en piterseelje by 

dwaan. In healoerke de kuolkast yn en dan is ’t klear.  

(lekker yn stee fan appelsmots, bygelyks by de brune beantsjes of bakte ierpels) 

             

 

Klisjees 
 

mei-inoar de skouders derûnder  

en mei-inoar troch de wrâld  

 

binne fan dy klisjees dy’tst net  

brûke meist  

 

yn in gedicht krûpe se wei  

dêr’t wierheden allang skûlje  

 

wy net langer foar ússels  

mar foar de oar  

 

dy’t foaral oars is  

it komt no net op begripen  

 

oan meifielen allikemin  

klopje de moude ôf  

 

set se op ’e skouders  

en sjou se de wrâld oer     Geart Tigchelaar   

(wie 2 jier lang streekdichter) 

Trochstreekpuzel     (út: BERN) 

 

S I I W R E D N Û R N E D L Â W A 

S K I N D I N E C E ♣ ♣ ♣ ♣ E M G 

C T I E H R I P O T ♣ ♣ ♣ ♣ O R S 

H G J R L E Z P U S ♣ ♣ ♣ ♣ E Û K 

O N G E Ê D E E V H ♣ ♣ ♣ T N IJ B 

O I E N Z A G B E C B E S E L P O 

L D L I I V W E U R E G N O O F R 

G E L C N D M R Z A R S R S E L S 

N I A C G E E W E O N V Y U J E T 

I F O A M D A L Z S N S I S S U V 

D T K V E N R R K R J D D K T R O 

L S S O G E E N E E E G H E N I E 

Â R M E I V U S K F I Z N E I C D 

H A R W M F E L S M A T U I I H I 

S O S A F O E E K A P P I E Z D N 

Ú B A E K A K S R E D U O S V E G 

H R L E N A M M A R G O R P O Û L 

K S IJ W R E D N O K E J S U Z P K 

 

Sykje yn it diagram de Fryske en Hollânske wurden (horizontaal, fertikaal en diagonaal, 

alle kanten út). Guon letters wurden faker as ienkear brûkt. De letters dy’t oerbliuwe 

foarmje in twatalich wurd, Nederlânsk – Frysk. 

 

borstvoeding – boarstfieding   couveuze – kûveuze   

gezin – húshâlding     gezondheid – sûnens   

kind – bern;      knuffel – koeser   kraamverzorgster – kreamfersoarchster   

lezing – lêzing;  moeder – mem   onderwijs – ûnderwiis   

oma – beppe;    opa – pake    ouders – âlden   

positiekleding – posysjeklean   programma (Holl.-Frysk gelyk) 

school – skoalle    vaccineren – intsje;  vader – heit 

vrolijk – fleurich;   zusje – suske   zwanger – swier 

 

         -in protte wille- 

Simmermoarn           (Waling Dykstra) 

 

Wat bisto leaflik, rizende simmermoarn!  

’t Opgeande sintsje laket my oan.   

’t Hoantsje kraait: kûkelû! ’t Doke ropt: rûkûkû!  

Ik wol ek sjonge fleurich fan toan. 

 

  Alles wat libbet docht der no sines by: 

  fôltsjes en kealtsjes, hynders en kij; 

  guoskes, dy snetterje, skiepkes, dy bletterje, 

  lamkes, dy springe, nuvere blij. 

 

   ’t Ljurkje yn ’e wolken, 

   de eintsjes yn ’t lizich wiet, 

   moskjes en sweltsjes, elts sjongt syn liet. 

   De ea’barren klapperje, ljipkes wjukwapperje 

   skries op ’e hikke ropt: grito-griet! 

 

    ’k Woe foar gjin gûne, dat ’k jit te sliepen lei 

    ’t is my sa noflik ier op ’e dei. 

    Protters, dy tsjotterje, de eksters, dy skatterje; 

    alles is fleurich: ik bin it mei. 

                (jit = noch) 

 

 

Moarn sille wy de hjouwer slaan                (Fedde Schurer) 

 

Moarn sille wy de hjouwer slaan, 

moarn de skeaven bine. 

Wêr is dan myn leafste faam?  

Wêr moat ik har fine? 

Justerjûne seach ik har  

ûnder de âlde line! 

En doe tocht ik: “Wachtsje mar, 

ik sil dy wol fine!” 

     Dorpshuis ’t Haolerhoes is bij uitstek geschikt voor:  

              -         feesten en partijen, 

              -         vergaderen (beamer en laptop aanwezig), 

              -         bijeenkomsten. 

      

     Zaalruimten groot en klein naar keuze.                      

     Ruime parkeergelegenheid. 
      

     Praktisch alles is mogelijk. 

     Vraag vrijblijvend inlichtingen bij de beheerder. 
      

     Tel. 0593 – 592340    -     b.g.g.  06 – 10144987 

     Stengelinstraat 18,  9414 AV  Hooghalen 

 

                                        

 



16 

 

Om yn jo bûsboekje te setten 

 
Sneon 16 septimber  

Jubileumfeest 100 jier FBoU yn Swol;  sjoch de siden 5 en 6! 

 

Freed 20 oktober  
Miene ledegearkomste Us memmetaal; om 14.30 oere yn   

’t Haolerhoes, Hooghalen. 

 

(yn it septimbernûmer mear) 

 

 

 

 

 

    

 

 

 

 

Wiisheden 
- Men moat gjin gers ûnder jins fuotten waakse litte.  

   - It is fan de waarme bakker, sei de frou en helle in bôle út de frieskiste. 

      - Dy’t brij ite wol, moat leppelje. 

   -As de mûs gjin iten krijt, sil de kat net libje. 

    -As it net winteret dan simmeret it ek net. 

  

 

         
     

De redaksje winsket jo IN MOAIE SIMMER ta!  

 

Kopij foar it septimbernûmer kin oant en mei 10 

septimber 2023 ynlevere wurde by de redaksje 

 



17 

 

 

 

 

 

 

 

 

 

 

 

 

  

 

Memmeleafde 

 

Earm yn earm rinne hja,  

stapke foar stapke. 

It âld wyfke mei har  

grutte jonge, dy’t net   

út eigen wjukken  

fleane kin.  

Ik sjoch se gean en   

hear har súntsjes   

foar him sjongen:  

‘Berend Botje ging  

uit varen …’ 

Hy laket en syn grutte  

holle widzet mei.  

Sym memke sjongt!  

 

It giet my kâld  

oer de lea! 
 

(Harmen Haringa) 

 

 

 

SPESJAALSAAK 

H. Witting & Zn 
  

-    sûnt  1876    - 

Huodden  -  Petten  -  Moade-aksessoires 

Oosterstraat 51 Grins 

050 3121180 

Grapke 

In frou sil nei de dokter foar it jierlikse ûndersyk. 

De doktersassistinte begjint mei de standertproseduere.  

“Hoefolle weagje jo?”, freget se. 

“Twaensechtich kilo”, seit de pasjint. 

De assistinte weaget har en it gewicht blykt santich kilo te wêzen. 

De assistinte freget: “Wat is jo lingte?”– “Ien meter santich”, seit de 

frou. 

Se wurdt neimjitten en de lingte blykt ien meter sechtich te wêzen. 

De doktersassistinte mjit har bloeddruk op en dy is nochal heech. 

“Fansels is dy heech!”, ropt de pasjinte. “Doe’t ik hjir deryn kaam wie 

ik lang en meager. No bin ik lyts en fet!” 

 


